
KOTA BAHARU, 14 Mac (Bernama) -- Perdana Menteri Datuk Seri Najib Tun Razak dan isteri 

Datin Seri Rosmah Mansor akan melakukan lawatan kerja sehari ke Kelantan, esok. 

 

Perdana Menteri dan isteri dijangka tiba di Lapangan Terbang Sultan Ismail Petra, 

Pengkalan Chepa di sini, pada pukul 9 pagi. 

 

Pengarah Jabatan Pembangunan Persekutuan Negeri Kelantan Datuk Makhtar Mustapha 

berkata perdana menteri akan menaiki helikopter ke Kuala Krai untuk menghadiri Majlis 

Pemimpin Bersama Rakyat di Dataran Maktab Rendah Sains Mara (MRSM) Kuala Krai pada 

pukul 10 pagi. 

 

Perdana Menteri kemudian akan menaiki helikopter ke Tanah Merah bagi menunaikan 

sembahyang Jumaat dan diikuti jamuan rakyat di Masjid Batu 11, Tanah Merah, katanya 

kepada Bernama di sini, Khamis. 

 

Makhtar berkata Najib kemudian akan menghadiri Majlis Pemimpin Bersama Rakyat di 

Sekolah Menengah Kebangsaan Tanah Merah 1 di Tanah Merah pada pukul 3 petang. 

 

Perdana menteri kemudiannya akan menaiki helikopter ke Kota Baharu bagi merasmikan 

Majlis Pecah Tanah Perumahan Mesra Rakyat di Wakaf Mek Zainab di sini sebelum berlepas 

pulang ke ibu negara.  

